
Alhamdulillah Buletin Galeri Seni Merbok kembali dengan Edisi 
“Discover” bagi bulan Januari hingga Oktober 2022. 
Pembelajaran telah dijalankan secara bersemuka bermula 
pada tahun 2022. Oleh yang demikian, Galeri Seni Merbok, Kolej 
Pengajian Seni Kreatif telah menerima banyak jemputan dari 
sekolah-sekolah untuk membuat lawatan akademik ke Galeri. 

Sehubungan dengan itu, Kolej Pangajian Seni Kreatif, 
UiTM Cawangan Kedah turut serta dalam program-program 
terutama berbentuk ilmiah, penglibatan akademik yang 
mendapat anugerah di dalam pertandingan bertaraf 
antarabangsa dan terus maju dalam mencari ruang bagi 
memperkasakan Kolej Pangajian Seni Kreatif. 

Diharap agar Kolej ini beroleh kejayaan yang berterusan di 
masa-masa akan datang dan semoga bahan penerbitan ini 
mampu dimanfaatkan oleh seluruh warga kampus UiTM 
Cawangan Kedah.

Toshiba International Foundation (TIFO) telah mula bertapak pada tahun 
1989 dengan objektif untuk bertukar-tukar pandangan dan fahaman 
antarabangsa melalui kajian yang dijalankan. Kajian-kajian ini akan 
menjadi platform komunikasi dua hala antara negara-negara yang 
terlibat. Selain Asia, negara Eropah dan Amerika turut tersenarai dalam 
penerima grant Toshiba dengan topik kajian masing-masing yang 
pastinya telah berjaya menarik minat penaja iaitu TIFO dari Jepun.

Sebagai pensyarah di institusi pengajian tinggi, adalah menjadi kriteria 
utama untuk membuat kajian seterusnya mendapatkan grant untuk 
membiayai kos menjalankan kajian tersebut. Bukan sesuatu yang mudah 
untuk mendapatkan sesebuah grant, ia memerlukan persiapan rapi dari 
segi penulisan kertas kerja yang berkualiti, objektif kajian yang jelas, cara 
perlaksanaan, impak kepada masyarakat dan pastinya topik yang 
menepati tema atau kehendak penaja. Terdapat banyak faktor perlu 
diambil kira. Begitu juga dengan penghasilan kertas kerja yang bagus, 
ahli kumpulan turut memainkan peranan penting untuk memberi 
sumbangan input, idea dan kerjasama dalam kumpulan.

Tahun 2021 membawa tuah kepada UiTM Kedah yang diketuai oleh Dr. 
Faryna Mohd Khalis bersama ahli kumpulan dari fakulti yang sama iaitu 
Fakulti Seni Lukis dan Seni Reka dari Jabatan Grafik dan Media Digital, Dr 
Shafila Subri, En Abdullah Kula Ismail dan Pn Atikah Adnan, manakala 
Prof. Madya Dr. Mohd Rizaimy Mohd Shaharudin daripada Fakulti 
Pengurusan Perniagaan, dan Pn Syazlyati Ibrahim dari



Akademi Pengajian Bahasa telah mendapat grant bernilai RM46,153 
bertajuk ‘A Meeting of Two Worlds: Japanese Anime Influence in Malasian 
Character Design’. Apa yang lebih membanggakan, UiTM Kedah
merupakan satu-satunya universiti di Malaysia dan Asia yang berjaya 
memenangi grant bagi kategori Seni dan Budaya daripada Toshiba 
International Foundation untuk tahun 2021.

Ini merupakan percubaan kali pertama, dan keputusan untuk 
menghantar permohonan juga agak lewat kerana kurang keyakinan 
dan motivasi disebabkan kerap mendengar desas-desus kesukaran 
mendapatkan grant ini. Tetapi atas desakan dan dorongan 
kawan-kawan kerana tiada apa yang merugikan dengan menghantar 
borang permohonan, maka usaha tetap diteruskan. Ia mengambil masa 
seminggu dengan kerjasama semua ahli kumpulan untuk menyediakan 
kertas kerja, tidak meletakkan harapan tinggi dan sekadar mencuba 
nasib, namun dengan izin Allah rezeki berpihak kepada kumpulan ini. 
Pengajaran juga tentang rezeki, sebelum mengalah, kita patut mencuba 
kerana kita tidak tahu rezeki yang Allah telah disusun untuk kita. Semoga 
kajian dan projek ini dapat dilaksanakan dengan baik dan berakhir 
seperti yang dirancang iaitu pameran bertajuk TOSHIBA-UITM Comic 
Design Exhibition 2022 pada bulan Mac, InshaAllah.

